RELACION

 PËR PROJEKTVENDIMIN E KËSHILLIT TË MINISTRAVE

“PËR MEKANIZMIN E BASHKËRENDIMIT TË PUNËS NDËRMJET AUTORITETEVE PËRGJEGJËSE PËR REFERIMIN E RASTEVE TË DHUNËS NË MARRËDHËNIET FAMILJARE SI DHE PROCEDIMIN E TIJ PËR MBËSHTETJEN DHE REHABILITIMIN E VIKTIMAVE TË DHUNËS”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Ky projektakt ka qëllim parandalimin e dhunës në familje dhe dhunës ndaj grave, kryesisht, përmes referimit dhe menaxhimit të rasteve të dhunës, mbështetjes dhe rehabilitimit të viktimave të të gjitha formave të kësaj dhune. 

Projektakti propozohet në bazë të pikës 8 të nenit 8 të ligjit “Për masa ndaj dhunës në marrëdhëniet familjare”, e cila ngarkon Këshillin e Ministrave të rregullojë mekanizmin e bashkërendimit të punës ndërmjet autoriteteve përgjegjëse. Ai synon të marrë masat e nevojshme për zbatimin e detyrimeve të parashikuara në këtë ligj..
Objektivi kryesor i projektaktit është të përcaktojë përgjegjësitë dhe procedurat bazë për bashkërendimin e punës në kuadrin e Mekanizmit të Koordinuar të Referimit për menaxhimin e rasteve të dhunës në familje mbrojtjen, mbështetjen dhe rehabilitimin e viktimave, si dhe administrimin dhe publikimin e të dhënave përkatëse. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Projektakti hartohet brenda programit analitik të akteve për IV mujorin e parë të vitit 2021.

III.
ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Projektakti parashikon detyrat e institucioneve përgjegjëse për zbatimin e ligjit “Për masa ndaj dhunës në marrëdhëniet familjare”. Ai paraqet modelin bazë për organizimin dhe funksionimin e Mekanizmit të Koordinuar të Referimit të rasteve të dhunës në familje dhe dhunës ndaj grave (MKR), duke përcaktuar disa procedura standarde për bashkërendimin e institucioneve anëtare të Mekanizmit. Gjithashtu, projektakti parashikon edhe procedura e masa për parandalimin e dhunës në familje dhe dhunës ndaj grave, zbatimin e vendimeve gjyqësore dhe akteve administrative, si dhe për mbrojtjen, mbështetjen dhe rehabilitimin e viktimave të të gjitha formave të dhunës në familje, pavarësisht nga procedimi ligjor që është kryer apo nga bashkëpunimi i viktimave me autoritetet proceduese, si prokuroria, gjykata ose policia.  
Projektakti hartohet duke përditësuar institucionet mbi bazën e ndryshimeve të legjislacionit kundër dhunës në familje. Zbatimi i këtij akti ofron disa garanci për unifikimin e standardeve për krijimin dhe organizimin e MKR-së në të gjitha Bashkitë dhe për bashkërendimin institucional të veprimtarive të tyre. 

Bashkërendimi institucional për parandalimin, menaxhimin dhe referimin e rasteve të dhunës në familje është përparësi e aktit, pasi ai del drejtpërdrejtë në bazë dhe për zbatim të Ligjit nr.9669, datë 18.12.2006 “Për masa ndaj dhunës në marrëdhëniet familjare”. Në këtë mënyrë realizojmë edhe pritshmëritë që kemi në kuadrin e zbatimit të Konventës së Këshillit të Evropës “Për parandalimin dhe luftën kundër dhunës ndaj grave dhe dhunës në familje”.
Projektakti ka qëllim që të mbështesë me standarde bazë organizimin dhe funksionimin e MKR-ve në nivelin vendor. Kurse puna për të realizuar ngritjen dhe funksionimin e MKR-së zhvendoset në njësitë vendore. Gjatë zbatimit të tij mund të dalin pengesa në lidhje me krijimin dhe organizimin e MKR-së përkatëse në ndonjë prej Bashkive, pengesa të cilat duhet të menaxhohen duke mbajtur në konsideratë kushtet që përmbushin përkatësisht, Bashkitë. 

IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektakt hartohet në mbështetje të nenit 100 të Kushtetutës dhe të pikës 8 të nenit 8 të ligjit nr.9669, datë 18.12.2006 “Për masa ndaj dhunës në marrëdhëniet familjare”. 
Nuk ka ndonjë tregues apo shqetësim për pakushtetuteshmëri ose paligjshmëri të këtij akti. 

V. VLERËSIMI I SHKALLËS SË PËRAFRIMIT ME ACQUIS TË BASHKIMIT EVROPIAN

Projektakti nuk ka qëllim përafrimin me Acquis-në e Bashkimit Evropian. 
VI.
PËRMBLEDHJE SHPJEGUESE E PËRMBAJTJES SË PROJEKTAKTIT

Projektakti ndahet në katër pjesë, të cilat ndahen në pika e paragrafë. 

Pjesën e I-rë, e titulluar “Dispozita të përgjithshme”, përmban qëllimin dhe objektin e aktit, si dhe përkufizimet e instituteve kryesore të sanksionuara prej tij (shih: pikat 1-3). 
Pjesa e II-të, e titulluar “Bashkërendimi i institucioneve për menaxhimin e rasteve të dhunës në familje”, sanksionon parimet e funksionimit të Mekanizmit të Koordinuar i Referimit (MKR) dhe përcakton standardet bazë për krijimin dhe organizimin e institucioneve përbërëse: Komitetet Drejtuese, Ekipet Teknike Ndërdisiplinore dhe Koordinatorëve Vendorë.  (shih: pikat 1-30). 

Në këtë pjesë parashikohet përbërja e mundshme e të gjitha organeve të MKR-së, në vëmendje të të gjitha Bashkive, por duke mbajtur parasysh mundësitë e çdonjërës prej tyre. Gjithashtu, renditen detyrat, kompetencat dhe rregullat për organizimin dhe funksionimin e të tria organeve përbërëse të MKR-së. Këshilli i Bashkisë me propozim të Kryetarit të saj vendos për numrin dhe përbërjen e anëtarëve të MKR-së, duke mbajtur në vëmendje strukturat që gjenden në atë bashki, numrin e popullsisë në përputhje me legjislacionin në fuqi për vetëqeverisjen vendore dhe numrin e rasteve që rezulton sipas statistikave në dispozicion.
MKR-ja drejtohet nga Komiteti Drejtues (KD) (shih: pikat 6-18),  që ngrihet pranë çdo Bashkie dhe kryesohet nga Kryetari i kësaj të fundit. KD-ja ka në përbërje përfaqësues të institucioneve sipas përcaktimeve të projektaktit, por mund të ftojë në varësi të rastit edhe përfaqësues nga institucione të tjera, në përputhje me nevojat e krijuara. Projektakti rregullon edhe bashkëveprimin e përfaqësuesve që mund të dërgohen nga Prefekti nëse është nevoja, si dhe nga organizatat jofitimprurëse. 

Me vendim të Komitetit Drejtues ngrihet Ekipi Teknik Ndërdisiplinor (ETN) (shih: pikat 19-25) me qëllim bashkërendimin e veprimtarisë së institucioneve të autoriteteve përgjegjëse në nivel vendor. Ky i fundit drejtohet nga Koordinatori vendor. ETN-ja ka një sërë detyrash për ndjekjen e rastit, për koordinimin e veprimeve midis institucioneve në nivel teknik, si dhe menaxhimin e shërbimeve të mbështetjes për viktimat e dhunës në familje. 

Pranë çdo bashkie caktohet KV (Shih: Pikat 26-29), në një zyrë të dedikuar posaçërisht për kryerjen e këtij funksioni që, nuk duhet të ketë mbivendosje me detyra të tjera. Projektakti përcakton me detaje detyrat që do të zbatohen nga koordinatori vendor (shih: pika 29). Këto detyra grupohen në tri drejtime themelore: në ndjekjen e rastit dhe regjistrimin e të dhënave; koordinimin e shërbimeve mbështetëse për viktimën, monitorimin për zbatimin e urdhrave të mbrojtjes të lëshuara me vendim gjyqësor. 
Pjesa e III-të, e titulluar “Procedurat bazë për menaxhimin e rastit të dhunës në familje ” rregullon etapat dhe koordinimin institucional për menaxhimin e rastit të dhunës në familje, përfshirë Planin e Përbashkët të Ndërhyrjes si dhe administrimin dhe raportimin e  të dhënave përmes sistemit REVALB.  (shih: pikat 1-17). 

Në këtë pjesë janë parashikuar procedurat që shërbejnë si standarde bazë për menaxhimin e rastit të dhunës në familje. Raportimi dhe identifikimi i rastit bëhet nga koordinatori vendor përmes mjeteve të parashikuara në projektakt (shih: pika 1). KV koordinon masat mbrojtëse të menjëhershme (shih: pika 5), si dhe masat mbrojtëse afatgjata që janë parashikuar në Planin e Përbashkët të Ndërhyrjes (PPN) të hartuar së bashku me anëtarët e ETN-së (shih: pika 6). Këto masa mund të zbatohen edhe në rastet e dhunës ndaj grave që ushtrohet jashtë marrëdhënieve familjare. 
Një aktivitet tjetër i rëndësishëm që rregullohet në këtë pjesë është edhe Administrimi dhe raportimi i të dhënave (shih: pika 13). Të dhënat administrohen rast pas rasti, dhe mbledhja e tyre koordinohet nga të gjithë anëtarët e ETN-së, si dhe institucionet e ftuara që marrin pjesë në menaxhimin e rastit përmes ofrimit të mbështetjes. Projektakti parashikon detyra për unifikimin harmonizimin dhe raportimin e të dhënave në periudha kohore të përcaktuara.  

Një aspekt i rëndësishëm i menaxhimit të rastit është edhe monitorimi i zbatimit të masave mbrojtëse ndaj dhunës (shih: pika 14). Këtu detajohen veprimet që ndërmerren në zbatim të drejtpërdrejtë të Ligjit “Për masa ndaj dhunës në marrëdhëniet familjare” për monitorimin e zbatimit të urdhrave të mbrojtjes nga Koordinatori vendor. 
Pjesa e IV-t janë “Dispozita të fundit” (shih: pikat 1-6). Dispozitat e fundit parashikojnë disa detyra kalimtare të organeve përgjegjëse që do të zbatojnë këtë projektakt. Me hyrjen në fuqi të këtij projektakti, VKM Nr. 334, datë 17.02.2011 “Për mekanizmin e bashkërendimit të punës për referimin e rasteve të dhunës në marrëdhëniet familjare dhe mënyrën e procedimit të tij”, shfuqizohet.
VII.
INSTITUCIONET DHE ORGANET QË NGARKOHEN PËR ZBATIMIN E AKTIT

Institucionet që ngarkohen për zbatimin e këtij projektakti janë:  Njësitë e Vetëqeverisjes vendore, Ministri përgjegjës për çështjet e barazisë gjinore dhe luftës kundër dhunës në familje, Ministria e Brendshme, Policia e Shtetit, Ministria e Drejtësisë, si dhe institucionet në vartësi të tyre që lidhen me zbatimin e këtij vendimi.

VIII.
PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektakti u hartua nga Ministria e Shëndetësisë dhe Mbrojtjes Sociale. Për hartimin e këtij projektakti janë konsultuar përfaqësues të njësive vendore dhe të organizatave jofitimprurëse që punojnë në këtë fushë.  
Ky projektakt dërgohet për mendim në Ministrinë e Drejtësisë, Ministrinë e Brendshme, Ministrinë e Financave dhe Ekonomisë.

Janë reflektuar të gjitha komentet dhe sugjerimet e ardhura nga Ministria e Drejtësisë, Ministria e Brendshme dhe Ministria e Financave dhe Ekonomisë.

IX.
RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektakt parashikon që për zbatimin e tij të kryhet një riorganizim i strukturave institucionale ekzistuese, duke detajuar kompetencat e tyre në kuadër të një bashkëpunimi më efektiv ndërinstitucional. Vlerësimi i të ardhurave dhe shpenzimeve do të kryhet duke marrë në konsideratë numrin e bashkive dhe numrin e popullsisë në territorin përkatës, duke filluar nga bashkitë e mëdha (si ajo e Tiranës ku popullsia është mbi 552,422 banorë ose të tjera nga 200 000 deri në 400 000 banorë), tek bashkitë e mesme (si ajo e Krujës me mbi 50,000 deri në 100,000 banorë) dhe, deri tek bashkitë e vogla (si ajo e Roskovecit, që kanë deri në 20,000 banorë). Përcaktimi i numrit të koordinatorëve vendorë dhe ekipeve ndihmëse, si dhe përshkrimi i punëve të tyre do të jetë në varësi të popullsisë, si dhe të rasteve të referuara dhe të menaxhuara të dhunës në familje. 

Për sa më sipër, për zbatimin e këtij akti nuk kërkohen fonde shtese nga ana buxhetore, përveçse në rastet kur për efekt të burimeve njerëzore në ndonjë njësi të vetëqeverisjes vendore do të nevojiten specialistë shtese me qëllim që disa kompetenca të kryhen prej tyre me kohë të plotë. Procesi i ngritjes së kapaciteteve të tyre është një detyrim ligjor i njohur dhe nuk sjell nevojë për kosto të reja buxhetore. Nëse do të ketë nevojë për ndonjë shtesë në organikat e brendshme të bashkive, duhet mbajtur në konsideratë që pagat e koordinatorëve vendorë variojnë nga 62,000 lekë/muaj në bashkitë e mëdha, në 55,000 lekë/muaj në bashkitë e mesme dhe 41,000 lekë në bashkitë e vogla. Rast pas rasti, rritja e numrit të tyre me rekrutime të reja e shton faturën financiare për rritjet buxhetore në zbatimin e projektaktit në varësi të numrit dhe sipas pagave të tyre. 
           PROPOZUESI 





         OGERTA MANASTIRLIU

       MINISTËR

Relacion shpjegues për projektvendimin e Këshillit të Ministrave “Për mekanizmin e bashkërendimit të punës ndërmjet autoriteteve përgjegjëse për referimin e rasteve të dhunës në marrëdhëniet familjare si dhe procedimin e tij për mbështetjen dhe rehabilitimin e viktimave të dhunës”

